
Atea hutsik gelditu da 

Portlandeko atezain kubatar Vladimir Rivero hilda aurkitu zuten herenegun gauean Barañaingo bere etxean; aortako aneurisma baten ondorioz zendu da, autopsiak agerian utzi duenez 

EDURNE ELIZONDO - IRUÑEA 

Vladimir Rivero hil egin da. Portland San Antonioko atezain kubatarra herenegun gauean aurkitu zuten bere etxean, hilda. Teucroren kontrako partida zuen Portlandek egun horretan, baina Rivero ez zen agertu. Espainiako Polizia bidali zuten Barañaingo haren etxera. Ohean aurkitu zuten gauerdian. Orduak omen zeramatzan hilda. 

Atezainari atzo egindako autopsiaren arabera, aortako aneurisma batek eragin zion heriotza. Goizean autopsia egin ondoren, arratsaldean Iruñeko Iratxe tanatoriora eraman zuten Riveroren hilotza. Taldeak hileta elizkizuna eginen du bihar haren alde, ziurrenik. Atezain kubatarraren familiaren asmoak zein diren jakin zain daude Portlandeko kideak eguna eta ordua zehazteko.Atezain kubatarraren heriotzaren berriak lur jota utzi ditu Portlandeko jokalariak, teknikariak eta zuzendaritzako kideak. Taldeko presidente Jose Ignacio San Miguel, Francisco Javier Zupo Ekisoain entrenatzailea eta Mateo Garralda kapitaina hedabideen aurrean agertu ziren atzo goizean, eta hiruren aurpegietan ageri zen berri txarrak eragindako mina eta tristura.Hala eta guztiz ere, gertatutakoari buruzko xehetasunak azaldu nahi izan zituzten, «zurrumurruak alde batera uzteko asmoz». San Miguelek «minduta» zegoela erranez hasi zuen bere hitzaldia. «Hainbat irrati katetan entzun dut depresioak jota zegoela Rivero; pilulak hartzen zituela. Gauza izugarriak entzun ditut. Vladimir, ordea, berez hil da». 

«Ezin atzeman zitekeen gaitza, zorte txarra izan da» 

Portlandeko sendagile Javier Akerretak berretsi zituen San Miguelen hitzak. «Duela ordu erdi eman didate autopsiaren emaitzen berri. Aortako aneurisma baten ondorioz zendu da Rivero. Aneurisma bat ezin da aldez aurretik atzeman. Zorte txarra izan da», erran zuen medikuak. 

Aortako aneurisma bat zer den azaldu zuen Akerretak: «Aorta da bihotzeko zain nagusia. Minutu batean gorputz osoko odola pasatzen da aortatik. Ondorioz, presio handia jasan behar duelako, gogorrak dira zain horren paretak. Ez Riveroren kasuan. Pareta finegia zelako apurtu egin zaio, eta, ondorioz, odolustuta hil da atezaina».Herenegungo partida arratsaldeko 20:30ean jokatu zuen Portlandek. Rivero hamabi bat ordu lehenago hil zela uste dute medikuek. «Ohean aurkitu dute. Ziurrenik lotan zegoela hil eginen zen, asteartetik asteazkenerako gauean, edo asteazken goizean», erran zuen Javier Akerretak.Rivero herenegun aurkitu zuten, gaueko 23:30 aldera. Portlandeko kideek abisua eman zioten Espainiako Poliziari, eta Guardia Zibila eta Barañaingo Udaltzaingoa joan ziren jokalariaren etxera, epailearen aginduarekin. Hilda aurkitu zuten.Zupo Ekisoainek duela lau urte ekarri zuen Vladimir Rivero Portlandera. Atzo, serio agertu zen entrenatzailea kazetarien aurrean. «Kolpe latza izan da denontzat. Denok gaude lur jota, jokalariak, teknikariak eta zuzendaritzako kideak, denak. Baina bizitza guretzat ez da amaitu, eta aurrera jarraitu behar dugu», erran zuen Portlandeko entrenatzaileak.Taldearen etorkizunari buruz hitz egiteko gogo gutxi zuela argi utzi zuen entrenatzaileak atzoko agerraldian, baina aurreratu zuen Portlandek beste atezain bat kontratatu duela, dagoeneko. «Astelehenean etorriko da, baina ez dut horri buruz hitz egin nahi», erran zuen.Portlandeko kapitain Mateo Garraldak ere ez zuen hitz egiteko gogo handirik, baina argi utzi nahi izan zuen jokalari guztiek une honetan zer sentitzen duten: «Jokalariak gara, baina, batez ere, pertsonak, eta azken lau urteotan gurekin egon den lagun bat galdu dugu. Errespetua eskatu nahi diet zaleei eta mundu guztiari, ondorioz», azaldu zuen Garraldak. Errespetua, zehazki, Europako Superkopa ez jokatzea erabaki zutelako eskatu zuen Portlandeko kapitainak, jokalari guztien izenean. 

EUROPAKO SUPERKOPA 

Portlandek aho batez erabaki du ez jokatzea 

Portland San Antonioko kide guztiek bilera egin zuten atzo goizean, eta aho batez erabaki zuten asteburuan Ciudad Realen (Espainia) jokatuko den Europako Superkopan ez aritzea. THW Kiel taldearen kontra jokatu behar zuen lehiaketako lehen partida Portlandek, bihar. 

«Antolatzaileekin hitz egin dugu, eta gure erabakia errespetatuko dutela erran digute; gure alde egonen direla gure erabakia jokatzea bada edo ez bada ere», azpimarratu zuen Portlandeko presidente Jose Ignacio San Miguelek atzo.Ondorioz, barkamena eskatu zien zaleei, lehenik eta behin, txapelketan ariko ez direlako, baina errespetua eskatu zien, halaber. «Denon artean hartutako erabakia da eta zaleek ulertu egin beharko dute», gaineratu zuen presidenteak.Antzeko iritzia agertu zuten Zupo Ekisoain entrenatzaileak eta Mateo Garralda kapitainak. «Jokalariok hil den lagunaren galerarengatik negar egiteko eskubidea dugu. Eta hori egin nahi dugu». Ekisoainek nabarmendu zuen taldearen gogoa ez dela, inondik inora, txapelketan aritzeko egokiena. «Taldea ez dago ongi, eta ez dago jokatzeko moduan», azaldu zuen entrenatzaileak.Europako Eskubaloi Federazioari ezagutarazi zion Portlandek bere erabakia atzo. Valladolid ariko da nafarren ordez, txapeldunorde izan baitziren Europako Errekopan. 

